
SAMANTEKT 
Á síðustu árum hafa orðið miklar breytingar á starfsumhverfi skipuheilda og hraði breytinga 

eykst sífellt. Fyrirtæki þurfa að hafa sig öll við til að sitja ekki eftir í samkeppninni og því 

skiptir nýsköpun innan fyrirtækisins miklu máli. Einn þeirra þátta sem leiða til nýsköpunar eru 

samskipti og samvinna starfsfólks á vinnustaðnum og benda niðurstöður til þess að vel 

skipulagt starfsumhverfi hafi þar áhrif og styðji starfsánægju og sköpun starfsmanna.  

 

Aðferðarfræði rannsóknarinnar byggist á því að skoða rannsóknir sem gerðar hafa verið sem 

tengjast efninu og bera þær saman við íslensk fyrirtæki. Viðtöl voru tekin við 5 fyrirtæki sem 

standa framarlega á sínu sviði. Þau voru spurð hvernig þau skipuleggja starfsumhverfið og 

hverju sé verið að ná fram með skipulaginu. Hvort skipulagið leiði til aukinnar samvinnu og 

samstarfs á milli starfsmanna og á hvaða svæðum mestu samskiptin séu. Hverjar helstu 

fyrirmyndir hafi verið að breytingunum og hvernig árangur sé mældur.  

 

Megin niðurstöður gefa til kynna að íslensk fyrirtæki séu að fylgja þeirri þróun sem nýlegar 

rannsóknir sýna að virki. Vinnurými eru orðin opnari og áhersla á frjálst sætaval og fjölbreyttari 

tegundir rýma sem starfsmaðurinn getur valið um að vinna í. Þetta eykur sveigjanleika 

starfsmanna sem ýtir undir samskipti og samvinnu. Starfsmaðurinn er ánægðari og má greina 

það á vinnustaðakönnunum að starfsánægja fer niður ef starfsumhverfið er ekki í lagi. Einnig 

greina rannsóknir og viðmælendur að aukin framleiðini fáist með skipulaginu þó íslensku 

fyrirtækin mæli þann þátt ekki sérstaklega. Lítið hefur verið rannsakað hvaða áhrif 

starfsumhverfið hefur á sköpun starfsmanna og enn minna hvaða áhrif skipulag starfsumhverfis 

hefur á heildarframmistöðu fyrirtækja. Þetta væri þó hægt að mæla með nútímatækni þó fá 

fyrirtæki geri það. Einnig kom fram að aukin áhersla er á létt og skemmtilegt starfsumhverfi 

(playful). Má rekja þessa nýju áherslu til erlendra fyrirtækja eins og Google. Einnig kom fram 

að ef breyta þarf starfsumhverfi starfsmanna er mikilvægt að gera góða þarfagreiningu og beita 

breytingarstjórnunar aðferðum í samstarfi við starfsfólk.  

 

 

Efnisorð: Starfsumhverfi, samskipti, samvinna, nýsköpun, verkefnamiðuð vinnuaðstaða, 

frjálst sætaval.  

 

 

 

 

 

 

 

 

 

 

 

 

  



1. INNGANGUR 
Á síðustu árum hafa orðið miklar breytingar á innra og ytra umhverfi skipuheilda og hraði 

breytinga eykst sífellt samfara tækniframförum. Ef fyrirtæki vilja ekki sitja eftir í samkeppninni 

þurfa þau sífellt að þróa sig áfram og endurnýja. Þau verða að sýna sveigjanleika og geta 

aðlagað sig að síbreytilegu umhverfi, aukið skilvirkni sína og komið nýjum vörum hratt og 

öruggleg á markað. Lítið er vitað um það af hverju sum fyrirtæki ná afburðarárangri á meðan 

önnur reka lestina. En ljóst er að til að halda samkeppnisforskoti þarf sífellt umbótaferli að eiga 

sér stað innan fyrirtækjanna (Agnes Hólm Gunnarsdóttir og Helgi Þór Ingason, 2018).  

 

Einn af þeim þáttum sem skipuheild þarf að huga að til að halda forskoti sínu er nýsköpun. En 

samkvæmt vísindavefnum telst nýsköpun vera „að búa til eitthvað nýtt sem og endurbæta það 

sem þegar er til staðar. Á þetta jafnt við um nýja eða endurbætta vöru, þjónustu, tækni, 

aðferðafræði, framleiðsluaðferð, stjórnskipulag eða leið til sölu- og markaðssetningar“ (Andri 

Heiðar Kristinsson 2007). Ljóst er að þessi skilgreining á við um hvers konar starfsemi í víðum 

skilningi og því nauðsynlegt fyrir öll fyrirtæki og stofnanir að huga að nýsköpun innan sinna 

raða. Ásta Sigríður Fjeldsted framkvæmdastjóri Viðskiptaráðs Íslands heldur því fram að við 

getum ekki haldið 3% hagvexti næstu 20 árin nema með því að ganga á auðlindir. Því þurfum 

við að treysta á viðskipti sem byggja á þekkingu og færni. Þarna skipta menntun, nýsköpun, 

þróun og frumkvöðlastarf miklu máli (Jón G. Hauksson, 2016 bls.74).  

 

Af þessu er ljóst að fyrirtæki þurfa að huga að því hvernig þau geta þróað sig áfram. Þar geta 

margir þættir komið inn í og haft áhrif en ljóst er að nýsköpun gerist í hugum starfsmanna og 

bestu hugmyndirnar fæðast oft í samskiptum fólks þegar skiptist er á hugmyndum. Fyrirtæki í 

dag verða sífellt meðvitaðri um þetta samspil og hafa breytt vinnurýmum sínum í þá átt að það 

styðji sem best við samskipti og hugmyndavinnu starfsmanna. Reynt er að auka hreyfanleika 

fólks með góðu flæði á vinnustaðnum sem eykur líkurnar á samskiptum og þar með að nýjar 

hugmyndir kvikni sem leiða til nýsköpunar og vöruþróunar.   

 

Í Stefnumótarfærni, bók Helga Þórs Ingasonar og Hauks Inga Jónassonar frá 2011 er 

starfsumhverfi skilgreint sem „...hið áþreifanlega umhverfi, innviðir, búnaður, húsakostur, tæki 

og tól sem eru til staðar innan skipuheildar en skipulagið mótast líka af öðrum og 

óþreifanlegum þáttum, svo sem starfsanda og menningu skipuheildarinnar“.  

Í þessari grein verður lögð áhersla á að skoða áþreifanlega starfsumhverfið og hvaða áhrif 

skipulag þess hefur á óáþreifanlega þætti eins og samvinnu og samskipti sem leiða til 

nýsköpunar. Það verður farið yfir þróun skipulags skrifstofurýma. Skoðaðar rannsóknir sem 

tengjast rýmum starfsmanna og skapandi vinnu og hvað fyrirtæki erlendis leggja áherslu á.  

Tekin voru viðtöl við yfirmenn fimm fyrirtækja sem teljast framarlega í sínum atvinnugeira og 

spurt hvernig þau skipuleggja starfsumhverfi starfsmanna og hverju sé verið að reyna að ná 

fram með skipulaginu. Hvort breytingar hafi verið gerðar nýlega og hverjar fyrirmyndirnar að 

þeim breytingum hafi verið. Hvort starfsumhverfið hafi áhrif á samvinnu og samskipti og á 

hvaða svæðum mestu samskiptin eiga sér stað. Að lokum verður skoðað með hvaða hætti 

fyrirtækin mæla árangur á þessum þáttum. Niðurstöðurnar verða dregnar saman og bornar 

saman við rannsóknir sem gerðar hafa verið og að lokum dregnar af þeim ályktanir. 



2. AÐFERÐARFRÆÐI RANNSÓKNAR 
Aðferðarfræði rannsóknarinnar byggist á að skoða aðrar rannsóknir sem gerðar hafa verið sem 

tengjast efninu. Skoða hver þróun skrifstofurýma hefur verið síðustu ár. Hvað sé verið að leggja 

áherslu á og hvaðan fyrirmyndirnar koma. Hvað hafi reynst vel og hvernig árangursmælingum 

sé háttað. Að lokum verða rannsóknirnar bornar saman við viðtöl sem tekin voru við íslensk 

fyrirtæki og niðurstöður þeirra bornar saman við efnið og að lokum ræddar.  

  

2.1 Fræðileg umfjöllun 
Skoðanir á áhrifum starfsumhverfis á samvinnu, samskipti og nýsköpun skipuheilda eru nýjar 

af nálinni og hafa ekki mikið verið rannsakaðar. Má rekja þetta til þess að starfsumhverfið 

hefur breyst mikið síðustu ár og því hafa rannsóknir einfaldlega ekki náð að fylgja þróuninni. 

Þó má finna mikla vakningu á viðfangsefninu og margar nýjar rannsóknir að spretta fram sem 

gefa innsýn í efnið.  

 

Þróun starfsumhverfis  

Starfsumhverfi skipuheilda hafa þróast hratt síðustu ár og má tengja hraðann við miklar 

framfarir í tækni. Áður var algengast að starfsmenn sætu við sín skrifborð, oft með há skilrúm 

sín á milli og sinntu starfi sínu án mikilla samskipta við aðra. Yfirmenn sátu inni á eigin 

skrifstofum, óaðgengilegir og einangraðir frá öðrum starfsmönnum. Má segja að skipulagið 

hafi verið meira og minna með þeim hætti frá 1960 (Pena, 2017).   

 

Opin vinnurými 

Á upplýsingaöld níunda áratugarins breyttust áherslur og meira var lagt upp úr opnum 

vinnurýmum þar sem starfsmenn sátu margir saman í stóru opnu rými. Opin skrifstofurými 

voru sköpuð með því markmiði að auka samskipti starfsmanna sem eykur teymisvinnu og 

eykur vitaskuld líkurnar á að þeir „rekist“ á hvorn annan og eigi jákvæð ófyrirséð samskipti. 

Þetta styður við sköpun og eykur tilfinningu þess að vera hluti af heild (Pena, 2017).  Annar 

kostur opinna skrifstofurýma er að þau kosta minna þar sem minni gólfflöt þarf fyrir 

starfsemina. Þetta skipulag býður líka upp á aukinn sveigjanleika og hægt er að breyta 

skipulaginu eins og hentar vinnunni hverju sinni. En þótt stundum sé gott að spara, og sóun sé 

mikið í umræðunni, má ekki fækka fermetrum of mikið því hæfilegt pláss leiðir til starfsánægju 

og samskipta sem skilar sér tilbaka í aukinni sölu og útgáfu nýrra lausna (Waber, Magnolfi & 

Lindsay, 2014). Fyrirtæki þarf að finna út samskiptamynstrið sem það vill ná fram hjá 

starfsfólki sínu og skipuleggja starfsumhverfið út frá því, en ekki einblína á kostnað (Waber, 

Magnolfi & Lindsay, 2014). 

 

Ekki eru allir sammála um kosti þess að hafa marga starfsmenn í opnu rými. Mörgum finnst 

truflandi að heyra allt sem gengur á í skrifstofurýminu og finnst vanta næði til að geta einbeitt 

sér að verkefnum. Lítið rými er fyrir persónuleg samtöl eða símtöl. Starfsmönnum finnst vera 

horft yfir öxlina á sér og fer þá að láta líta út fyrir að það sé upptekið. Þetta getur leitt til gremju 

og starfsmenn verða fyrir vikið óvirkir. Slíkt umhverfi getur skapað streitu fyrir starfsmanninn 

og er talið að þetta reyni frekar á eldri starfsmenn en þá sem yngri eru (Pena, 2017). 

 



Tækniframfarir síðustu ára hafa breytt vinnuháttum og tæknibúnaður sem þarf til er ekki lengur 

tengdur með snúrum. Fyrir um 10-20 árum voru borðtölvur algengari og þær festu starfsmenn 

við ákveðna staðsetningu en með tilkomu fartölva og annarra tækninýjunga eru starfsmenn 

orðnir hreyfanlegri og geta sinnt vinnu sinni nánast hvar sem er, jafnvel heiman frá sér. Það er 

því hagur fyrirtækja að gera starfsumhverfið aðlaðandi og skapa aðstæður til að gera samvinnu 

fólks sem besta svo starfsmenn sjái hag sinn í því að vera þar.  

 

Verkefnamiðuð vinnuaðstaða 

Í dag má sjá að áherslur eru að breyast yfir í það sem kallast verkefnamiðuð vinnuaðstaða 

(activity based working). Vinnurými eru enn opin en búið er að fjölga tegundum rýma. Mörg 

stór fyrirtæki hafa tekið þetta skipulag upp þar sem það þykir auðvelda samskipti við 

starfsfélaga (innan sama teymis og við önnur teymi), rannsakendur og viðskiptavini (Waber, 

Magnolfi & Lindsay, 2014). Misjafnt er hvort starfsmenn eigi sitt fasta sæti og ef starfsmenn 

eiga ekki sitt fasta sæti kallast það sveigjanlegt sætaval (flexible seating eða hot desking). Þetta 

hefur verið útfært á þann hátt að þá eru skrifborð fyrir um 60-80% starfsmanna og þarf að rýma 

borðið ef farið er frá því í fyrirfram ákveðinn tíma. Þetta gerir það að verkum að starfsmenn 

verða hreyfanlegri sem eykur samskiptin þeirra á milli. Skrifstofur yfirmanna eru horfnar og 

þeir sitja nú með almennum starfsmönnum. Þetta einfaldar samskiptaleiðir og minnkar 

tilfinningu fyrir stéttaskiptingu (Pena, 2017). Telenor voru með þeim fyrstu til að prófa 

sveigjanlegt sætaval árið 2003 og þeir halda því fram að þetta hafi hjálpað þeim í umskiptunum 

frá því að vera ríkisrekið einokunarfyrirtæki yfir í að vera stórt fjarskiptafyrirtæki á 

alþjóðlegum markaði með 150 milljón áskrifendur (Waber, Magnolfi og Lindsay, 2014).   

 

Í rannsókn Waber, Magnolfi & Lindsay frá árinu 2014 má finna mjög lýsandi mynd. Hún sýnir 

vel að opin skrifstofurými og sveigjanlegt sætaval auka samskipti og þar með sköpun sem leiðir 

til nýsköpunar. Andstaða þess eru lokaðar skrifstofur þar sem einstaklingurinn vinnur einn án 

mikillar samvinnu við aðra.  

 

 
Mynd 1: Samspil lokaðra og opinna skrifstofa á vinnu starfsfólks 

 

Þótt sveigjanlegt sætaval og opið skrifstofurými auki samskipti koma stundir þar sem 

starfsmenn þurfa næði til að einbeita sér. Þá er nauðsynlegt fyrir fyrirtæki að bjóða upp á fleiri 



tegundir rýma. Í rannsókn Thoring, Desmet og Badke-Schaub frá 2018 eru teknar saman 

niðurstöður margra rannsókna sem fjalla um hvers konar rými þurfi að vera til staðar til að 

styðja við samvinnu og sköpun hjá fyrirtækjum og menntastofunum. Tóku þau niðurstöðurnar 

saman í 5 tegundir rýma sem þurfa að vera til staðar og 5 tegundir eiginleika sem rýmin þurfa 

að hafa og sjá má í töflu 1. Gögnin gefa til kynna að skapandi umhverfi þurfi að hafa allar fimm 

tegundir rýma svo gott flæði sé í rýminu. Mikill kostur sé þó að rýmin bjóði upp á sveigjanleika 

og hægt sé að breyta notagildi þeirra eftir þörfum. Þá sé hægt að sameina fleiri en einn 

eiginleika í sama rýminu.   

 

Tegundir rýma: Eiginleikar rýma: 

Persónulegt rými: 

Fyrir vinnu sem krefst einbeitingar. Lítil örvun í 

umhverfinu svo truflun verði ekki.  

Vinna úr þekkingu: 

Rýmið getur geymt, sýnt og stuðlað að færslu 

upplýsinga og þekkingar. 

Samvinnu rými: 

Hópvinna, vinnustofur, maður á mann samtöl, fundir 

með kúnnum. 

Gefur til kynna menningu: 

Rýmið gefur til kynna ákveðna hegðun, í gegnum 

sameiginlegan skilning, annað hvort í gegnum skráðar 

eða óskráðar reglur, venjur, merkingar eða skilti.  

Kynningar rými: 

Rými til að deila, kynna og drekka í sig þekkingu og 

hugmyndir. Þarna er tilfærsla á þekkingu í eina átt 

með kynningum og sýningum.  

Styður við ferli: 

Í rýminu eru tæknilegir þættir og skipulag sem getur 

stutt eða hindrað vinnuferlið.    

Sköpunar rými: 

Tilraunamennska, leikur, hávaði og óreiða. 

Módelgerð. 

Félagsleg vídd: 

Rýmið hefur áhrif á félagsleg samskipti og stuðlar að 

fundum og persónulegum samskiptum.  

Rými á milli annarra rýma: 

Tengir saman aðrar tegundir rýma. Notað fyrir pásur, 

afþreyingu. Gangar, stigar, kaffistofa og útisvæði.  

Rýmið örvar: 

Rýmið veitir vissa örvun (útsýni, hljóð, lykt, áferð, 

efni o.fl.).  

Tafla 1 Tegundir og eiginleikar rýma í rannsókn Thoring, Desmet og Badke-Schaub (2018). 

 

Rannsóknir sýna að starfsmenn sem eru ánægðir með starfsumhverfið á vinnustaðnum eru 31 

sinnum líklegri að vera ánægðir með vinnuna sína og 41% sögðu að það gæti haft áhrif þegar 

þeir réðu sig í vinnu (Earle, 2003).   

 

Létt og skemmtilegt starfsumhverfi 

Síðustu ár hafa mörg fyrirtæki farið þá leið að gera starfsumhverfið skemmtilegt (playful). Það 

er gert með það að markmiði að létta andrúmsloftið svo starfsmanninum líði vel og til að auka 

samskipti og hugmyndaauðgi. Þó segja megi að flest öll fyrirtæki séu í einhvers konar 

nýsköpun eða vöruþróun má sjá þetta sérstaklega hjá þeim fyrirtækjum sem eru í tækni, 

hugmyndavinnu og sköpun. Enda sáust þessar áherslur fyrst hjá sprota-tæknifyrirtækjum sem 

störfuðu í Silicon Valley og urðu svo stór, eins og til dæmis Google.  George Bernard Shaw 

sagði einu sinni „ við hættum ekki að leika okkur af því við verðum gömul, við verðum gömul 

af því við hættum að leika okkur”. Það má yfirfæra þetta yfir á hugmyndavinnu fyrirtækja. Ideo 

er dæmi um fyrirtæki þar sem starfsumhverfið hvetur til sköpunar (Thomke og Nimgade, 

2017). Fyrirtækinu má líkja við risastóran leikvöll þar sem tilraunastarfsemi er allsráðandi. 

Starfsmenn eru hvattir til að hanna sitt vinnurými sjálfir svo það endurspegli persónuleika 

þeirra og þeir sem ekki þekkja til gætu jafnvel sagt að það sé óskipulagt.  

 



Samkvæmt rannsókn Dul og Ceylan (2014), hefur meira verið rannsakað hvernig skapandi 

starfsumhverfi hefur áhrif á sköpun starfsmannanna sjálfra en minna verið rannsakað hvaða 

áhrif skapandi starfsumhverfi hefur á frammistöðu fyrirtækja. Þeim fáu rannsóknum sem hafa 

verið gerðar ber ekki alltaf saman. Þeir telja þetta vera vegna þess að efnið er huglægt og því 

erfitt að rannsaka. Þeir skoðuðu 103 fyrirtæki þar sem starfsumhverfið styður skapandi vinnu 

og vöruþróun. Árangur var mældur með því að sjá hversu hratt fyrirtækið kæmi nýjum vörum 

á markað og hversu mikil sala væri á þessum nýju vörum. Niðurstaðan var sú að fyrirtæki sem 

styðja við sköpun starfsmanna í gegnum starfsumhverfið koma fleiri nýjum vörum á markað 

og ná góðri sölu á vörum sínu.   

 

Mælingar á árangri 

Í bók Agnesar Hólm Gunnarsdóttur og Helga Þórs Ingasonar, Afburðarstjórnun (2018 bls. 259-

262) er talað um hvernig frammistaða sé skilgreind og mæld. Er það gert í gegnum fjárhagslega 

mælikvarða eða aðra óáþreifanlegri mælikvarða og þarf að ríkja jafnvægi á milli þeirra. 

Tilgangur mælikvarðanna þarf að vera skýr og ekki er gott að falla í þá gryfu að mæla bara til 

að mæla eða að sleppa því að mæla eitthvað því það sé erfitt að mæla það. Mælingar ætti að 

hugsa sem stjórntæki til að tryggja  hagsmuni til lengri tíma.  

Eigendur fyrirtækja líta gjarnan á árangur út frá fjárhagslegum sjónarmiðum eins og tekjum, 

arðsemi, kostnaði, veltuhraða, tekjum á starfsmann og aðra framleiðnimælikvarða. Þótt vöxtur, 

arðsemi og líftími fyrirtækja skipti meginmáli í rekstri er það mikilvægt að horfa ekki einungis 

á tölulegar mælingar. Það eru auknar kröfur á fyrirtæki frá hagsmunaaðilum og samfélaginu að 

ná góðum árangri á fleiri sviðum en þeim fjárhagslegu. Umhverfi fyrirtækja hefur breyst og nú 

teljast óáþreifanlegir hlutir til verðmæta eins og þekking starfsmanna, viðskiptasambönd og 

menning, sem felur í sér nýsköpun og breytingar. Tengja ætti teymi, hlutverk og verk við 

heildarárangur fyrirtækisins. Hægt er að mæla árangur með viðhorfskönnunum, á meðal 

starfsmanna eða viðskiptavina sem mæla hluti eins og (starfs)ánægju, hollustu og gildi og er 

betra að gera þær mánaðarlega en ekki einungis einu sinni á ári ef fyrirtækinu er annt um 

fyrirtækjamenningu sína.  

 

Ein hálftilraun var gerð þar sem kanna átti samband gæða áþreifanlega starfsumhverfisisins1 

og starfsánægju (Hongisto, Haapakangas, Varjo, Helenius og Koskela, 2016). Starfsumhverfi 

fyrirtækis var breytt og svöruðu 135 starfsmenn spurningum fyrir og eftir breytingar auk þess 

sem gerðar voru líkamlegar mælingar á starfsmönnum. Hitastigi var breytt í vinnurými, 

sjónrænt og hljóðrænt næði var aukið, hugað var að vinnuvistfræði (umhverfisþættir sem hafa 

áhrif á heilsu), skrifstofan endurhönnuð og bil á milli starfsmanna var aukið. Niðurstöður voru 

að aukin starfsánægja mældist á öllum þáttum sem spurt var um og hægt var að rekja aukna 

starfsánægju þær til breytinganna sem voru gerðar á starfsumhverfinu. Þetta sást líka á 

líkamlegu mælingunum sem voru framkvæmdar því líkamlegum einkennum streitu fækkaði. 

Það sem er talið hafa skipt mestu máli, með að vel tókst til, er að breytingastjórnun var beitt. 

Starfsfólk var fengið með í breytingarnar og breytingarnar voru vel úthugsaðar. Rannsókn 

Doshi og Clay frá 2017 sýndi fram á sömu niðurstöðu. Þessi tilraun sýnir að það eru nokkur 

                                                 
1 Innviðir, búnaður, húsakostur, tæki og tól. En ekki óáþreifanlega þætti eins og menningu og starfsanda. (Helgi 
Þór Ingason og Haukur Ingi Jónasson, 2011 bls. 72.).  



atriði sem huga þarf að í starfsumhverfinu. Hitastig, loftgæði og hljóðvist þarf að vera í lagi. 

Húsgögn og annar tæknibúnaður þarf að vera við hæfi og styðja starfsemina og bil á milli 

starfsmanna þarf að vera hæfilegt. Einnig þarf umhverfið að vera aðlaðandi og vel skipulagt.  

Samkvæmt Ben Waber, sem er doktor frá MIT og rekur fyrirtæki sem notar gögn til að mæla 

samskipti, tjáskipti og hreyfingar starfsfólks á vinnustöðum, eru mjög fá fyrirtæki sem gera 

mælingar á því hvernig starfsumhverfið styður við frammistöðu starfsfólks (Waber, Magnolfi 

og Lindsay, 2014). Samkvæmt hans niðurstöðum eru augliti til auglitis samskipti mjög 

mikilvæg og því best að skapa aðstæður fyrir jákvæð ófyrirséð samskipti starfsmanna. Hægt er 

að rekja aukningu slíkra óvæntra funda til aukinnar sölu hjá sumum fyrirtækjum. Eitt fyrirtæki 

fór frá því að hafa eina kaffivél á hverja 6 starfsmenn yfir í það að hafa eina kaffivél á hverja 

120 starfsmenn til að auka samskipti á milli deilda og leiddi þetta til 20% söluaukningar á 

einum ársfjórðungi. 

Fyrirtæki gætu auðveldlega skoðað hvort rýmihönnunin hafi áhrif á frammistöðu starfsmanna 

en þó eru ekki mörg sem gera það (Waber, Magnolfi og Lindsay, 2014). Þetta gætu þau gert 

með því að nota tækni sem nú þegar er til staðar og er notuð í mælingar á öðrum sviðum 

fyrirtækisins, t.d. til að fylgjast með hegðun viðskiptavinarins. Þetta þyrfti að gera með 

samþykkt starfsmannsins því það þyrfti að rekja spor hans til að sjá staðsetningu hans og 

hreyfingar. Einnig fylgjast með notkun í gegnum snjallsíma og netnotkun til að greina tengsl 

og atferli (félagsfræðilega þætti). Niðurstaðan er sú að augliti til auglitis samskipti og góð 

hönnun rýmis hafa langmest með það að segja að góð samskipti og hugmyndavinna skapist. 

Með því að nota gögnin sem safnað er og sameina þau með fjölda útgefinna lausna frá 

fyrirtækinu er hægt að sýna fram á heildarútkomu fyrirtækisins.  

 

Erlendar fyrirmyndir 

Nokkur erlend fyrirtæki hafa síðustu ár skapað ótrúlegustu umhverfi fyrir starfsmenn sína og 

vakið mikla athygli fyrir. Má þar nefna nöfn eins og Lego, Google, Disney, Spotify og Amazon. 

Google er eitt þeirra fyrirtækja sem teljast vera afburðarfyrirtæki á alþjóðlega vísu og mætti 

líkja því við ofurstjörnu (Agnes Hólm Gunnarsdóttir, 2018 bls. 299). Það hefur hlotið fjölda 

viðurkenninga á heimsmælikvarða og telja 97% starfsmanna þeirra vinnustaðinn vera 

framúrskarandi, 98% segja að andrúmsloftið á vinnustað sé framúrskarandi og 97% telja að 

samskipti séu framúrskarandi (Agnes Hólm Gunnarsdóttir, 2018 bls. 264).   

Lazlo Boch fyrrum yfirmaður mannauðsmála hjá Google, sem hlaut fjölda verðlauna fyrir störf 

sín, skrifaði bók um Google sem heitir Work Rules (Boch, 2015 bls. 269). Þar segir hann að 

sköpun og tilraunamennska séu drifkraftar nýsköpunar og þegar fólk kemur saman eftir ólíkum 

leiðum verði eitthvað nýtt til. Til þess að það geti gerst þarf fyrirtækið að búa til starfsumhverfi 

sem gerir starfsfólki þetta kleift (Boch, 2015 bls. 290). Þeir skipuleggja því starfsumhverfið 

með þeim hætti að það auki líkurnar á að jákvæð ófyrirséð samskipti eigi sér stað. Þar sem ólíkt 

fólk úr ólíkum deildum hittist og talar saman. Starfsumhverfið er létt og skemmtilegt og hefur 

djúpar rætur í menningu þeirra. Þeir trúa því að fólk upplifi menningu vinnustaðarins í gegnum 

starfsumhverfið en gildi og undirliggjandi forsendur skipti þar meira máli (Boch 2015, bls. 30).   

 

Í bókinni talar hann um að Google sé ólíkt mörgum fyrirtækjum að því leyti að það geri 

mælingar á öllu sem þeim dettur í hug að þurfi að mæla (Boch, 2015 bls. 261). Þeir hafa til 

dæmis komist að því að margar hugmyndir verði til á kaffisvæðum þar sem starfsmenn 



mismunandi deilda hittast. Þeir spáðu í því hvaða deildir deila saman kaffisvæði og eins hversu 

langt sé á milli kaffisvæða. Þetta leiddi til þess að þeir fækkuðu svæðunum svo fleiri myndu 

hittast á þeim svæðum sem eftir væru en þó mátti ekki vera of langt á milli þeirra. Mörg 

fyrirtæki eins og Samsung og Facebook hafa rekið sig á að sköpun gerist ekki við tölvuskjáinn 

heldur þar sem fólk kemur saman á óvæntan hátt t.d. á ganginum eða við kaffivélina og eru að 

miða starfsumhverfið út frá því að lokka fólk fram í opnu rýmin (Waber, Magnolfi og Lindsay, 

2014). 

 

2.2 Djúp viðtöl 
Tekin voru viðtöl við yfirmenn 5 fyrirtækja sem öll falla undir skilgreiningu þess að vera 

framarlega í sínum atvinnugeira og hafa hlotið fjölda verðlauna fyrir starfsemi sína. Reynt var 

að velja fyrirtæki sem starfa í ólíkum geirum og eru með ólíkan starfsmannafjölda (30-850).  

Tvö fyrirtækjanna eru í fjarskiptageiranum, eitt í vöruþróun á tækjum, einn banki og það síðasta 

í hugbúnaðarþróun fyrir önnur fyrirtæki. Notaðar voru eigindlegar rannsóknaraðferðir þar sem 

það reynist oft betra að taka viðtöl við fólk þar sem viðfangsefnið og svör eru huglægt mat. 

Erfiðara er að alhæfa út frá niðurstöðunum en þær gefa engu að síður vísbendingar um í hvaða 

átt leiðandi fyrirtæki eru að fara þegar kemur að skipulagi starfsumhverfis.  

 

Framkvæmd og úrvinnsla 

Sendur var tölvupóstur til sjö fyrirtækja þar sem beðið var um viðtal. Fimm þeirra svöruðu 

jákvætt, eitt sagðist ekki hafa tíma og það síðasta svaraði ekki. Fundir fóru fram í fyrirtækjunum 

og viðtöl tekin upp sem verður eytt eftir skil verkefnis. Fyrir eða eftir viðtöl var labbað um 

rýmin og bættust þá oft við aukaupplýsingar sem voru gagnlegar. Spurningar voru valdar út frá 

lestri heimilda og voru hálfopnar svo hægt væri að bæta við spurningum ef eitthvað áhugavert 

kæmi fram. Allir voru spurðir sömu grunnspurninganna (sjá viðauka 1). Viðtölin voru svo 

skrifuð upp og dregin saman í meginþemu og niðurstöður.  

 

Niðurstöður 

Í ljós kom að öll fyrirtækin fyrir utan eitt höfðu flutt sig um set á síðasta ári. Annað hvort í nýtt 

húsnæði eða á nýjan stað innan sama húsnæðis. Síðasta fyrirtækið er búið að vera í sama 

húsnæðinu í ellefu ár. Öll höfðu þau horfið frá því að hafa einungis opin skrifstofurými yfir í 

frjálst sætaval og fjölbreyttari úrval rýma sem samræmist þróuninni sem lýst er í fræðilega 

kaflanum hér á undan. Þau sem prófuðu að fara alveg yfir í frjálst sætaval hafa þurft að bakka 

með það í vissum deildum. Þar eru starfsmenn í litlum samskiptum eins og bókhaldsdeild, 

bakvinnslu eða að mikill tækjabúnaður fylgir fólki sem erfitt er að ganga frá daglega og flytja 

á milli borða. Þetta samræmist niðurstöðum rannsókna Waber, Magnolfi og Lindsay frá 2014.  

Eitt fyrirtækið var ekki með frjálst sætaval en þar sitja teymi saman í einhvern ákveðinn tíma 

og færa sig svo á milli teyma eftir þörfum. Þetta kalla þau sambland á milli lokaðs og opins 

vinnurýmis. Teymin sitja þá saman í herbergjum og hafa lítil samskipti en teymisstjórar og 

aðrir sem aðstoða teymin sitja á ganginum fyrir framan. Þetta fyrirtæki talaði um að ein helsta 

áskorunin hjá þeim núna væri að fá teymin til að hafa meiri samskipti, til að nýta þekkinguna 

betur á milli teyma. Það að hvert teymi væri lokað inn í eigin rými kæmi í veg fyrir það. Passar 



það við rannsóknir Waber, Magnolfi og Lindsay frá 2014 (mynd 1) sem sýnir að lokuð rými 

minnka samskipti og vinnan verður einstaklingsmiðaðri.  

 

Sum fyrirtækin töluðu um að það væri alltaf einhver hluti starfsmanna sem væri á móti frjálsu 

sætavali og kysi frekar að hafa sitt fasta borð. Eins og einn sagði þá sest sá starfsmaður þá bara 

alltaf við sama borðið og það er í lagi. Hjá öðru fyrirtæki var það nefnt að það væri bara hluti 

af menningunni að vera sveigjanlegur og ef þú gætir ekki farið eftir því ættirðu kannski ekki 

heima hjá fyrirtækinu. Það mátti því greina að menning fyrirtækjanna, sem sprettur frá stefnum 

og gildum þeirra, hefur áhrif á það hvernig starfsumhverfið þróast.  

 

Verkefnamiðuð vinnuaðstaða 

Það mátti greina að öll fyrirtækin höfðu við flutninga farið yfir í fjölbreyttari úrval rýma og á 

sama tíma fækkað skrifstofum yfirmanna. Sömu söguna var að segja um fyrirtækið sem hafði 

ekki flutt nýverið. 

Flest fyrirtækin voru með rými fyrir 1-2 starfsmenn þar sem bannað var að trufla. Þau voru 

kölluð ýmsum nöfnum á borði við einbeitingarherbergi, kyrrðarherbergi, hugarflugsherbergi 

eða einveruherbergi. Þau voru oft með skrifborði fyrir einn eða notalega stóla svo tveir geti 

spjallað. Hjá einu fyrirtæki mátti finna einbeitingarherbergi fyrir sex. Eitt fyrirtækið, sem 

sleppti þessari tegund rýmis, sá eftir að hafa ekki haft það með og fannst það vanta.  

Fundarherbergin voru margs konar, fyrir fjóra og fleiri og af ýmsum stærðum. Það var misjafnt 

hvort hægt væri að bóka fundarherbergin fyrirfram eða labba beint inn í þau eftir þörfum. 

Stundum var það sambland og þá hluti fundarherbergja bókanlegur fyrirfram. Eitt fyrirtæki 

talaði um að þau hefðu horfið frá því að hafa bókun á fundarherbergjum því þau nenntu því 

einfaldlega ekki, hentaði ekki menningunni hjá þeim. Þar sem algengara er orðið að þverfagleg 

teymi vinni saman að verkefnum í einhvern ákveðinn tíma voru sumir með fundarherbergi sem 

hægt var að taka frá til lengri tíma. Þrjú fyrirtæki töluðu um að það væri mikilvægt að hafa eitt 

flott “impressive” fundarherbergi fyrir viðskiptavini og mikilvægari fundi. Þau sem voru 

nýflutt höfðu öll lagt áherslu á að fjölga fundarherbergjum og fannst þau hafa lagt vel í en þó 

kom í ljós að þau hefðu mátt vera ennþá fleiri sem gefur vísbendingu um að í verkefnamiðaðri 

vinnuaðstöðu þurfi fjöldi fundarherbergja að vera mikill.  

Þrjú fyrirtæki voru með stóra miðju í skrifstofurýminu til að auka samskipti starfsmanna. Þar 

mátti finna stór borð fyrir hópvinnu og fjölbreytt úrval sófa eða setustofa. Sófarnir sem þóttu 

koma best út voru einstaklings- og hópvinnusófar (diner fyrirkomlag) með háu baki. Eitt 

fyrirtæki var með sófa sem voru eins og s í laginu og þeir þóttu ekki koma vel út. Annað 

fyrirtæki hafði sett tvær sófaeiningar á sitthvorn enda gangs í fyrirtækinu. Þeim fannst það ekki 

hafa tekist nógu vel og töluðu um að afslöppunarrými þyrftu að vera þéttar saman til að virka 

vel.  

Eitt fyrirtæki var með bókasafn og hengirými, settu upp diskókúlu og róbótaljós og dýnur í 

rými sem líktist fyrirlestrasal, þar sem haldnir eru sameiginlegir fundir.  

Flest fyrirtækin voru farin að hugsa matsalinn sem fjölnota rými sem hægt var að nota fyrir 

fundi og námskeið. Þar gat fólk líka farið og unnið í næði. Þar mátti oft líka finna létt og 

skemmtileg rými eins og sófa, leikjatölvur, poolborð, pílukastspjald og fleira.  

 



Flest öll fyrirtækin töluðu um að óformleg rými skiptu máli og að kaffistofan væri hjartað og 

mátti oft finna kaffistofu á hverri hæð. Þar mátti finna há borð þar sem fólk gat komið saman 

og spjallað. Voru þau flest sammála um að þar ættu mikil samskipti sér stað og hugmyndir 

kviknuðu. Að þarna skapaðist vettvangur fyrir fólk til að tala saman.  

Eitt fyrirtækið talaði um að passa þyrfti upp á hvar óformlegu rýmin væru staðsett. Þau mættu 

ekki trufla vinnu annarra. Eins talaði annar viðmælandi um að passa þyrfti hvar gangar og 

gönguleiðir lægju. Að það truflaði ekki fólk í vinnu þegar gengið væri framhjá.  

Öll fyrirtækin höfðu farið í þá átt að fækka skápum og hirslum í skrifstofurýminu og flest þeirra 

voru búin að setja inn litla munaskápa fyrir hvern starfsmann til að geyma persónulega muni. 

Ekki voru allir viðmælendur jafn sáttir við þessa skápa og hjá einu fyrirtæki voru þeir lítið 

notaðir á meðan annað var mjög sátt við þá. Sum fyrirtækin höfðu fjölgað aftur skápum eftir 

flutninga, og þá sérstaklega í vissum deildum.  

Það mátti greina á svörum viðmælenda að þau eru í samræmi við rannsókn Thoring, Desmet 

og Badke_Schaub (2018). Nauðsynlegt er að allar tengdir rýma séu til staðar á vinnustaðnum 

svo gott flæði myndist. Einnig mátti greina að í hverju og einu rými væri að finna fleiri en einn 

eiginleika rýma (tafla 1).  

 

Hverju er verið að ná fram með breytingunum 

Þegar spurt var út í hverju fyrirtækin hefðu breytt nýlega og hverju þau hefðu viljað ná fram 

með breytingunum komu ýmis svör. Í einhverjum tilfellum voru það praktísk atriði sem höfðu 

áhrif. Verið að spara fermetrafjölda eða þá að passa upp á að þættir eins og hljóðvist, 

loftræsting, ljós og önnur grunnatriði væru í lagi. Kom þetta stundum inn á að gallar fyrra 

húsnæðis væru ekki endurteknir. Til dæmis talaði eitt fyrirtækið um að mikill hávaði hefði 

verið í gólfi gamla vinnustaðarins og þá var passað sérstaklega upp á það atriði. Einnig var 

komið inn á að þegar fólk væri ekki með fast sæti þyrfti tæknibúnaður að vera í lagi og allar 

tengingar að passa saman. Þetta gefur til kynna að skipuheildir sem vilja breyta 

starfsumhverfinu í verkefnamiðaða vinnuaðstöðu þurfa að huga sérstaklega að þessum þætti. 

Allar tengingar tæknibúnaðar þurfa að passa saman svo það taki ekki tíma frá vinnu að tengjast 

tæknibúnaði.  

 

Öll voru þau sammála um að starfsánægja starfsmanna væri mikilvæg og að umhverfið væri í 

samræmi við menningu þeirra og gildi. Starfsmanninum á að finnast eins og hann hafi val um 

svæði þegar hann kemur í vinnuna á morgnana. Starfsumhverfið á að henta hverjum og einum 

og að allir geti unnið við hæfi út frá verkefnum. Öllum á að líða vel og mikilvægt að fólk fái 

tilfinningu fyrir því að þar sé gott að vera og margt í gangi. Þá verði fólk meira skapandi og 

gott flæði myndist og þá náist meiri framleiðni.  

 

Létt og skemmtilegt starfsumhverfi  

Hjá fyrirtækjunum mátti greina mun á því hvort reynt væri að hafa starfsumhverfi skemmtilegt 

eða ekki. Endurspeglaðist það oft í menningu þeirra. Ekki var spurt út í þetta atriði sérstaklega 

í viðtölunum en viðmælendur spurðir ef það kom upp. Eðli málsins samkvæmt lagði bankinn 

ekki mikið upp úr skemmtun en hin fyrirtækin gerðu það í einhverju mæli og þrjú í miklum 

mæli.  



Hjá einu fyrirtækinu þar sem áherslur voru á létt og skemmtilegt starfsumhverfi var tónlist í 

mörgum rýmum. Allt starfsumhverfið var mjög afslappað og að sumu leyti óreiðukennt. Mikil 

orka í gangi og mikið um að vera. Matsalurinn leit út fyrir að vera skemmtistaður sem 

endurspeglaði menninguna.  

Annað fyrirtækið sem leggur upp úr að rými séu skemmtileg var með miðrými sem líktist stofu 

með eldhúsi og þar mátti finna leikjatölvur og bækur og ýmsa hluti hér og þar á skrifstofunni 

sem tengja mætti við leik. Þetta fannst þeim endurspegla þeirra menningu sem er sköpun og 

vera sífellt að afla sér nýrrar þekkingar. Þeirra mat var að þeir séu í samkeppni um fært 

starfsfólk og því sé það nauðsynlegt að umhverfið sé létt og aðlaðandi og þar sé gott að vera.  

Þriðja fyrirtækið hafði sett inn bókasafn og rými með hengirúmi því yfirmenn vildu fá vissan 

léttleika í starfsumhverfið en þó mátti greina á viðmælanda að það væri ekki mikið notað og 

velti því fyrir sér hvort það þyrfti að venja starfsmenn á að nota þessi rými. Þetta samræmist 

því sem Lazlo Boch (2015 bls.30) heldur fram í bók sinni Work Rules. En þar segir hann að 

fólk upplifi menninguna í gegnum starfsumhverfið en gildi og undirliggjandi forsendur skipti 

þar meiri máli.  

Einnig velti viðmælandinn því fyrir sér hvort það gæti komið betur út að aðskilja vinnurými 

frá skemmtilegu rýmunum svo þau hefðu ekki truflandi áhrif á vinnu annarra. Að 

viðmælandans mati væri rýmið hugsað til lengri tíma og að kynslóðin sem væri að koma inn 

tæki eftir svona hlutum. Þau væru ekki komin til að vinna endalausa yfirvinnu og gæfu sér tíma 

til að fara í hengirúmið í smástund. Það var líka minnst á kynslóðarmun hjá tveimur öðrum 

fyrirtækjum. Að yngri starfsmenn hefðu aðrar áherslur og vildu meiri sveigjanleika og gleði en 

þeir eldri.  

 

Hjá öllum fyrirtækjunum var minnst á að nauðsynlegt væri að hafa töflur í öllum rýmum. Eitt 

fyrirtækið var ekki með töflur hengdar upp á vegg en höfðu málað veggi með sérstakri 

málningu. Allir veggir sem væru glansandi mætti skrifa á. Þetta þótti þeim takast mjög vel. Hin 

fyrirtækin töluðu um að vilja fleiri og stærri töflur og eitt þeirra hafði áhuga á að mála veggina 

með svipaðri málningu. Það væri mjög mikilvægt í samvinnu að geta komið hugsunum strax 

frá sér. Oft væru svo bara teknar myndir af veggjunum á símann eftir fundi. 

 

Samvinna og samskipti 

Þegar fyrirtækin voru spurð út í hvort starfsumhverfið hefði áhrif á samvinnu starfsfólks voru 

þau öll sammála um starfsumhverfið hefur líklega ekki úrslitaatkvæði um hvort góða vinnu sé 

þar að finna. Það væri þó enginn efi á því að það hjálpar til og styður við vinnunna. Það sé 

frekar fólkið sem þar vinni sem hafi áhrif. Með fjölbreyttum rýmum sé auðvelt fyrir fólk að 

koma saman og eiga samskipti. Meiri framleiðni fáist með því móti því vinna verkefna taki 

styttri tíma. Þetta samræmist grein Dul og Ceylan (2014) þar sem margar rannsóknir voru 

teknar saman um hvaða áhrif starfsumhverfið hefur á vinnu starfsfólks. Þó hefur ekki jafn 

mikið verið rannsakað hvaða áhrif starfsumhverfið hefur á frammistöðu fyrirtækja og því 

áhugavert að sjá að viðmælendur töldu þetta leiða til betri framleiðni hjá fyrirtækjunum.  

Þegar spurt var út í á hvaða svæðum mestu samskiptin eigi sér stað voru nefnd svæði eins og 

kaffistofuna, matsalinn, hópvinnusvæði, óbókanleg fjölnota rými og jafnvel er spjallað við 

skrifborðin.  

 



Mælingar 

Öll fyrirtækin sem talað var við gerðu viðhorfskannanir eða starfsánægjukannanir reglulega 

hjá starfsmönnum. Misjafnt var hvort þau fyrirtæki sem höfðu flutt á síðastliðnu ári greindu 

aukna starfsánægju.  

Eitt greindi mikla hækkun á ánægju. Tvö höfðu lagt fyrir kannanir stuttu eftir flutninga og 

annað þeirra sagði að hún hefði ekki komið eins út og viðmælandinn hefði viljað. Fannst 

könnunin ekki hafa verið tímabær þar sem ekki var búið að sníða alla vankanta af atriðum eins 

og loftræstingu og ljósum þegar hún var tekin og var viss um að hún myndi koma betur út í 

dag. Þetta vildi viðmælandinn greina á aukinni virkni og samskiptum á milli fólks. Hjá hinu 

fyrirtækinu sem lagði fyrir könnun stuttu eftir flutninga kom fram að 50% fannst samstarf hafa 

bantað, bæði innan og utan deilda. 27% sögðu að nýsköpun hefði aukist, 7% sögðu að hún 

hefði ekki aukist og 66% fannst nýsköpun hafa staðið í stað. Hitt fyrirtækið sem hafði lagt fyrir 

könnun stuttu eftir flutninga talaði um aum 7% óánægju og var búið að laga ýmislegt síðan. 

Fjórða fyrirtækið tekur mánaðarlegar kannanir í gegnum Peakon og greindi mikið stökk í 

starfsánægju eftir flutninga. Þetta mikla stökk mátti rekja til þess að miklir vankantar voru á 

fyrra húsnæði. Rýmið var alveg opið og erfitt var að tala saman nema að aðrir heyrðu til. Einnig 

hefði mikill hávaði verið í gólfi og fá önnur rými í boði fyrir samtöl og samstarf. Fimmta 

fyrirtækið sem ekki hafði flutt á árinu talaði um að starfsánægja væri góð en þau kæmu ekki 

vel út úr atriðum eins og loftræstingu. Talaði um að þau væru ekki upptekin af slíkum hlutum 

og stundum þyrfti að velja og hafna. Til dæmis að velja á milli þess að laga loftræstingu eða 

geta haldið skemmtilega árshátið. Að þeirra mati skiptir heildarstarfsánægja meira máli.  

Þessar niðurstöður eru í samræmi við rannsóknir Hongisto og fl. frá 2016 þar sem kemur fram 

að aukin starfsánægja fáist ef starfsumhverfið sé vel skipulagt, vel hugsað og henti 

starfsmanninum og vinnunni sem þar fer fram.  

 

Einungis eitt fyrirtæki minnstist á að árangur af því að hafa endurskipulagt starfsumhverfið 

væri mældur með öðru en viðhorfskönnunum og það minntist á að það horfði á 

rekstrarreikninginn til að meta framleiðni. Þeir skoðuðu líka kynslóðarmun í vinnustaðakönnun 

og sáu engan mun þar á ánægju í starfi. Eitt fyrirtæki talaði um að erfitt væri að mæla samvinnu 

og hugmyndavinnu því þetta væru svokallaðir “soft þættir”, væri meira tilfinning.  

 

Undirbúningur breytinga 

Eitt kom í ljós í viðtölunum sem var ekki spurt sérstaklega um. Undirbúningsvinnan sem þarf 

að fara fram fyrir breytingar er mjög mikilvæg og eins breytingastjórnunin sem þarf að beita á 

meðan breytingarnar ganga yfir. Þar sem fjögur fyrirtæki höfðu flutt á síðastliðnu ári kom í ljós 

að þau tóku mislangan tíma í undirbúning. Eitt hafði tekið 2 ár, tvö tóku 9 mánuði, þriðja 3 

mánuði og fjórða um 2 ár.  

Öll fyrirtækin gerðu þarfagreiningu hjá starfsfólki sínu fyrir flutninga en þó mis ítarlegar. Tvö 

fyrirtæki töluðu um að hafa verið með teymi sem gáfu hugmyndir og að fólk hefði verið með 

mjög praktískar þarfir. Hjá öðru var farið mjög vel ofan í saumana á allri starfseminni og þarfir 

allra skoðaðar mjög vel. Haldnir voru fundir með deildarstjóra hverrar deildar ásamt einum 



starfsmanni og „5 why´s2” aðferðin mikið notuð. Viðmælanda fannst þessi aðferð hafa gagnast 

mjög vel því starfsmenn væru oft með miklar skýjahugmyndir í byrjun en með aðferðinni væri 

hægt að komast að því hvaða þættir væru nauðsynlegir og hverju væri ofaukið.  

Fjórða fyrirtækið sagði að þeir hefðu fengið í lið með sér erlenda stjórnunarráðgjafa. Hver 

eining hefði verið með sinn talsmann sem hefði talað fyrir þörfum þeirra. Þau töluðu öll um að 

góður undirbúningur og skipulagning væri forsenda þess að vel tækist til.  

Eitt af fyrirtækjunum er á leiðinni í aðrar breytingar og nú er tíminn til undirbúnings mun minni 

en áður sem gerir allt mun flóknara og erfiðara En þó býr fyrirtækið að reynslu fyrri breytinga 

sem hjálpar þeim mikið í ferlinu.  

Fyrirtækið sem hefur verið í sama húsinu í 11 ár talaði um að það væri sífellt að breyta og það 

væri ekki mikill tími tekinn í undirbúning. Þar væri bara breytt ef þyrfi að breyta og oft sé það 

viðskiptalega gott að það gangi hratt fyrir sig. Þar sé mikill sveigjanleiki og auðvelt að breyta 

aftur ef þarf. Sveigjanleiki sé hluti af þeirra menningu. 

Tvö fyrirtæki töluðu um breytingastjórnunina sem þurfi að beita til að fá fólkið með sér í 

breytingarnar og samræmist það niðurstöðum Hongisto og fl. (2016). Það sé mikilvægt að 

hlusta á þarfir fólks, þannig fáir þú það frekar með þér. Þau fóru bæði út í að þjálfa starfsfólkið 

fyrir flutningana með námskeiðum og myndböndum. Annað fyrirtækið sagði að starfsfólk þurfi 

að vita hver ávinningur þeirra sé af breytingunni, að láta það sjá kostina. Þurfi að segja þeim 

söguna.  

 

Fyrirmyndir 

Þegar talið barst að fyrirmyndum að breytingunum mátti greina að ekkert fyrirtækið kynnti sér 

sjálft rannsóknir sem tengjast opnum vinnurýmum. Frekar var stuðst við innlendar og erlendar 

fyrirmyndir og í einhverjum tilfellum ráð sérfræðinga. Öll skoðuðu þau önnur íslensk fyrirtæki 

og voru sömu fyrirtækin oft nefnd. Til dæmis talaði eitt fyrirtækið um að það væri mikið í því 

að sýna öðrum fyrirtækjum nýja húsnæðið.  

Eitt fyrirtækið talaði um að hafa verið með arkitekt sem hefði verið fagurfræðilega þenkjandi 

og ekki haft mikla þekkingu á að skipuleggja vinnustaði. Viðmælandinn talaði um að hafa 

fengið þá hugdettu að kanna sjálfur hvernig skipuleggja ætti vinnustaði en svo fundist það 

fáranlegt að vinna hans vinnu. Talaði um hversu nauðsynlegt það væri að hafa fagmanneskju 

sem þekkti inn á að skipuleggja flókið starfsumhverfi. Í heildina voru þau ánægð en það voru 

samt ýmsir vankantar sem þurfti að sníða til. 

Eitt fyrirtækið var að leitast sérstaklega eftir léttu og skapandi starfsumhverfi og hafi því farið 

í samstarfi við tvo íslenska hönnuði og skoðaði mikið myndir á netinu og hlustaði á hlaðvörp. 

Þau voru ánægð með heildarútkomuna þótt eitt og annað hefði mátt gera betur.  

Tvö fyrirtækjanna fengu aðstoð erlendra sérfræðinga og heimsóttu fyrirtæki erlendis og voru 

þau bæði mjög ánægð með þá sérfræðiþjónustu sem þau fengu. Mátti greina að þar var mikil 

reynsla að baki. Ráðin sem þau fengu hefðu verið góð og litlu þurft að breyta eftirá. Þau voru 

bæði með stór miðrými á hverri hæð þar sem mikið var lagt upp úr flottri kaffiaðstöðu, og 

öðrum fjölbreyttum rýmum eins og stóru hópborði og sófum. Eitt af ráðunum sem erlendi 

ráðgjafinn gaf var að gefa ekki afslátt af tegundum rýma til að spara pláss. Hann vildi meina 

                                                 
2 Aðferð fengin frá Toyota. Ítrunarferli sem snýst um að spyrja af hverju fimm sinnum til að komast að rótum 
vandans (Helgi Þór Ingason, 2015 bls. 188).  



að mörg fyrirtæki sem hafi farið yfir í verkefnamiðaða vinnuaðstöðu geri það ekki alla leið. Til 

dæmis megi ekki sleppa einbeitingarrýminu sem sannaðist svo í einu af dæmunum hér að ofan 

og samræmist fræðum Thoring, Desmet og Badke-Schaub (2018).   

 

Þegar talið barst að erlendum fyrirmyndum voru svörin svipuð. Öll nefndu þau fyrirtæki eins 

og Google, Apple, Spotify, Amazon og fleiri. Mörg þeirra skoðuðu erlendar myndir á netinu 

og fengu sendar myndir frá starfsmönnum. Einn viðmælandi sagði um Google að þarna hefði 

allt í einu verið komið starfsumhverfi sem enginn gat látið sig dreyma um. Hugmyndin um 

skemmtileg rými hafi komi frá þeim og eitt fyrirtæki hafði hugsað um að setja upp rennibraut 

líkt og Google gerði. 

  

Siðferðisleg álitamál 

Velta má fyrir sér hversu raunhæf svör fáist með því að taka einungis viðtöl við yfirmenn 

fyrirtækjanna. Þeir komu að breytingunum og tóku loka ákvarðanir í ferlinu og það var þeirra 

hlutverk að sannfæra starfsmenn um að breytingin væri góð. Má velta því fyrir sér hvort þeir 

dragi upp jákvæðari mynd en tilefni gefa til. Önnur svör hefðu ef til vill fengist ef tekin hefðu 

verið viðtöl við starfsmenn sem starfa í umhverfinu og hafa gengið í gegnum breytingarnar. Þó 

fannst höfundi viðmælendur hafa verið hreinskilna um það sem betur mætti fara. Enda er efnið 

ekki eitt af þeim sem gæti talist viðkvæmt til umræðu.  

  



3. UMRÆÐUR OG LOKAORÐ 
 

3.1 Starfsumhverfið 
Af niðurstöðunum má greina að íslensk fyrirtæki fylgja þróuninni sem á sér stað í skipulagi 

áþreifanlega starfsumhverfisins. Skrifstofur eru opnar með fjölbreyttum rýmum og 

sveigjanlegt sætaval ef það hentar starfseminni. Ætla má að umhverfið eigi eftir að breytast 

enn frekar samfara breytingum á tækni. Má velta vöngum yfir því hvort og hversu hratt önnur 

fyrirtæki og stofnanir eigi eftir að fylgja í kjölfarið. 

 

Greinilegt er að áherslur hjá mörgum fyrirtækjum eru í átt að aukinni sköpun og samvinnu. Þau 

virðast gera sér grein fyrir því að starfsumhverfið þurfi að styðja við þá vinnu með því að gera 

starfsmönnum auðveldlega kleift að tala og eiga samskipti. Rýmin eru fjölbreytt og bjóða upp 

á sveigjanleika í vinnu. Í þessu skipulagi líður starfsmanninum vel og líklegra er að hann sé 

skapandi og skili af sér góðri vinnu. Áhugavert var að sjá að mörg fyrirtæki eru meðvituð um 

að mikil samskipti eiga sér stað í óformlegum rýmum þar sem starfsmenn hittast og spjalla og 

í óformlegum samskiptum geta margar nýjar hugmyndir kviknað.  

 

Þótt starfsumhverfið hafi ekki afgerandi áhrif á hversu vel gengur hjá fyrirtækjum hefur það 

áhrif á starfsanda og þar með líðan fólks á vinnustað. Það skiptir máli að þeir sem vinni saman 

sitji saman, það styttir samskiptaleiðir og flýtir fyrir vinnunni. Því er það nauðsynlegt að 

húsnæðið styðji það skipulag. Það hefur aukist að þverfagleg teymi komi saman tímabundið 

og vinni verkefni. Það styttir ferlið og verkefnum er hægt að ljúka fyrr sem skilar sér í aukinni 

framlegð fyrir fyrirtæki.  

 

3.2 Skemmtilegt starfsumhverfi 
Mikil aukning hefur verið í þá áttina að gera starfsumhverfið skemmtilegt (playful) og líklegt 

er sú þróun eigi eftir að halda áfram. Áherslan er að gera starfsumhverfið afslappað og létt svo 

starfsmenn geti leikið sér og liðið vel. Þetta er gert til að auka starfsánægju því fyrirtæki eru í 

harðri samkeppni um starfsfólk og svo má greina að yngri kynslóðir finnist þessi eiginleiki 

sjálfsagður. Þó er alltaf spurning hvort eigi að gera starfsumhverfið skemmtilegt bara af því 

við viljum það? Sérstaklega ef það þjónar ekki tilgangi sínum og hentar ekki menningu 

fyrirtækisins. Eins væri líka áhugavert að skoða hvort best sé að aðskilja eiginleikana sem veita 

skemmtanagildi og hafa þá í sér rýmum eða hvort þeir eigi að vera hluti af umhverfinu þar sem 

fólk vinnur.  

 

3.3 Mælingar 
Íslensku fyrirtækin sem talað var við mæla árangur að mestu út frá fjárhagslegum sjónarmiðum 

og með viðhorfskönnunum. Rannsókn Dul og Ceylan sýnir að verkefnamiðuð vinnuaðstaða 

skilar auknu virði til fyrirtækja en hjá fyrirtækjunum sem viðtöl voru tekin við var það ekki 

mælt, hvorki í söluaukningu eða nýjum vörum á markað. En þar sem stuttur tími er síðan 

fyrirtækin sem talað var við breyttu starfsumhverfi sínu gæti annað komið í ljós. Ekkert 

fyrirtæki á Íslandi (sem vitað er um) hefur farið út í það að mæla samskipti, tjáningu og 



staðsetningu starfsfólks líkt og Ben Waber og Google gera. Þannig væri hægt að fylgjast með 

hvernig skipulag starfsumhverfis hefur áhrif á samskipti og samvinnu starfsmanna.  

Ljóst er að fyrirtæki mega ekki vanmeta litla þætti sem geta haft áhrif á starfsánægju. Þættir 

eins og loftræsting, hitastig, ljós, hljóðbærni, litir, lykt og fleira getur haft áhrif. Sem dæmi má 

nefna fyrirtækið sem greinir í starfsánægjukönnun óánægju með loftræstingu en lagar hana 

ekki. Ef hægt er að laga þætti sem koma niður á starfsánægju væri líklegra betra að reyna að 

laga þá.  

 

3.4 Fyrirmyndir breytinga 
Mjög gott er að fyrirtæki leiti sér fyrirmynda þegar farið er í breytingar á starfsumhverfi. Gott 

er að skoða fyrirtæki sem eru að gera vel en aldrei er gott að elta aðra í blindni og alltaf þarf að 

aðlaga áherslur að því sem hentar skipuheildinni, menningunni og gildunum.  

 

3.5 Undirbúa breytingarnar 
Það væri áhugavert að skoða nánar hvernig þarfagreiningin og breytingastjórnunin fór fram hjá 

fyrirtækjum fyrir flutninga og gæti það verið sér rannsóknarefni. Öll undirbjuggu fyrirtækin 

breytingarnar en mjög misjafnt var á milli fyrirtækja hversu mikið þurfti að „laga” eftir 

flutningana. Væri áhugavert að skoða hvort það tengdist undirbúningnum sem gerður var. Ljóst 

er þó að góð undirbúningsvinna tekur tíma og tengist það stærð og flækjustigi fyrirtækisins 

hversu mikinn tíma þarf. Einnig er ljóst að mikilvægt er að hlusta á starfsmenn þegar breytingar 

eru gerðar. Ef þeir eru hafðir með í ráðum í breytingarferlinu aukast líkur á að minni tíma þurfi 

að eyða í breytingarstjórnun. Best er að fá fagaðila til ráðgjafar. Það eykur líkur á að vel takis 

til.  

 

3.4 Framtíðin 
Í framtíðinni má búast við að starfsumhverfið eigi eftir að þróast enn frekar. Á mörgum stöðum 

þurfa starfsmenn ekkert endilega að mæta í vinnuna til að geta sinnt starfi sínu og því líklegra 

en ekki að íslensk fyrirtæki eigi eftir að elta enn frekar erlendar fyrirmyndir sem útbúa 

ótrúlegustu starfsumhverfi fyrir starfsfólkið sitt. Með það eitt að sjónarmiði að þar sé betra að 

vera, jafnvel eftirsóknarverðara en að vera heima.  

Einnig má sjá nýjar áherslur skjóta upp kollinum eins og sameiginleg leigu skrifstofurými. Þá 

geta starfsmenn sem vinna mikið einir leigt sér skrifborð eins lengi og þeim hentar. Þá hitta 

þeir aðra sem eru í sömu aðstöðu. Það er gott fyrir tengslamyndun, samvinnu og 

hugmyndavinnu. Dæmi um þetta á Íslandi er Sjávarklasinn, en þar hafa mörg lítil 

nýsköpunarfyrirtæki sem tengjast sjávarútvegi komið sér fyrir í einu skrifstofurými. Með þessu 

fyrirkomulagi verða til mörg jákvæði lítil tilviljanakennd samskipti sem styðja við vinnu 

þessara fyrirtækja.  

Annað dæmi um hvað framtíðin gæti borið í skauti sér eru fundir í sýndarveruleika (virtual). 

Þá þarf enginn að fara út úr húsi til að mæta á fund heldur sérðu aðra á fundinum í 

sýndarveruleika. Þá sitja allir við sama borð og horfa framan í hvorn annan líkt og þeir væru á 

staðnum.  

 

  



4. ÞAKKIR 

VIÐAUKAR 
 

Viðauki 1 

 

 Staða innan fyrirtækis? 

 Hve margir starfa hjá fyrirtækinu? 

 Er vinnuumhverfi (rými) starfsmanna skipulagt út frá einhverjum ákveðnum þáttum? 

 Hverju er verið að reyna að ná fram með núverandi skipulagi? (Framleiðni? 

Starfsánægju? Öðru?) 

 Geturðu nefnt dæmi um tegundir rýma?  

 Hefur verið mælt hvernig til tókst? Fyrir og eftir? (vinnustaðagreining?) 

 

 Hefur fyrirtækið breytt einhverju í umhverfi starfsmanna nýlega? 

Ef já......hverju? 

o Voru einhverjar fyrirmyndir að þessum breytingum? Innlendar, erlendar? 

o Hvað hefur virkað best? 

o Hefur fyrirtækið prófað eitthvað sem virkaði ekki?  

o Telurðu breytinguna hafa borgað sig fyrir fyrirtækið? 

o Ef þú værir að gera aftur – hverju myndir þú breyta?   

 

 Fá starfsmenn að setja sinn svip á starfsumhverfið með einhverjum hætti? 

 Telur þú skipulag eða útlit starfsumhverfis hafa áhrif á samvinnu starfsfólks? 

 Hvaða þætti í umhverfi starfsfólks telur þú skipta mestu máli til að efla samvinnu þess 

sem best? 

 Á hvaða svæðum í fyrirtækinu telur þú að mestu samskiptin eigi sér stað? 

 

 Eitthvað sem þú vilt bæta við að lokum? 

 


